GUÐBRANDUR BRYNJÚLFSSON

BORGARBYGGÐ

FÆDDUR 1948

Guðbrandur er fæddur á Hrafnkelsstöðum á Mýrum 30. apríl 1948. Foreldrar hans voru Brynjúlfur Eiríksson bóndi og bifreiðastjóri og Halldóra Guðbrandsdóttir húsfreyja. Hann ólst upp á Hrafnkelsstöðum til 7 ára aldurs þar til fjölskyldan flutti á nýbýlið Brúarland úr landi Hrafnkelsstaða, sem foreldrar hans reistu.

Guðbrandur lauk búfræðiprófi frá Bændaskólanum á Hvanneyri vorið 1966 og BSc prófi í almennum búvísindum frá framhaldsdeild sama skóla, vorið 1971. Sama ár hóf hann búrekstur á Brúarlandi og tók síðan formlega við búi þar 1973 ásamt tveimur bræðra sinna.

Eiginkona Guðbrandar frá árinu 1972 er Snjólaug Guðmundsdóttir vefnaðarkennari frá Ísafirði og eiga þau synina Brynjúlf Steinar, bónda á Brúarlandi og Guðmund Inga, líffræðing og umhverfisfræðing, sem starfar hjá stofnun Sæmundar Fróða um sjálfbæra þróun við Háskóla Íslands.

Guðbrandur hefur tekið þátt í margvíslegum félagsstörfum um ævina. Sat í sveitarstjórn um árabil, hefur átt sæti í stjórnum ýmissa hagsmunasamtaka bænda, Skógræktarfélagi Borgarfjarðar, Skógræktarfélagi Íslands, Landgræðslusjóði, Sorpurðun Vesturlands o.fl. Starfaði í Alþýðubandalaginu á sínum tíma og síðar Vinstrihreyfingunni grænu framboði.

„Ég vil leggja mitt af mörkum til að byggja upp nýtt samfélag á Íslandi, sem byggir á jafnrétti, jöfnuði, félagslegu réttlæti, samvinnu og virðingu fyrir lögmálum náttúrunnar. Ég legg áherzlu á að sjálfbær þróun verði höfð að leiðarljósi í allri uppbyggingu samfélagsins og að sérstöku þjóðarátaki verði hrundið af stað svo fljótt sem aðstæður leyfa til að bæta náttúru landsins það tjón sem aldalöng búseta og röng landnýting hefur valdið. Gróður- og jarðvegseyðing hefur verið alvarlegasta umhverfisvandamálið hér á landi seinustu aldirnar, en með þeirri þekkingu, tækni, mannafla og fjármunum sem þessi þjóð býr yfir er ekki óraunhæft að setja sér það markmið að endurheimta horfin landgæði að fullu, eða því sem næst, á yfirstandandi öld“.
